Cofnodion Cyfarfod Cyngor Tref Porthmadog a gynhaliwyd 

ar Nos Fawrth, 11eg o Chwefror 2014, yn Ystafell Glaslyn, Y Ganolfan, Porthmadog
Presennol: Cynghorwyr Angharad ab Iorwerth (Cadeirydd), Gavin Buckley, Gwyn Davies, Melfyn Edwards, Selwyn Griffiths, Alwyn Gruffydd, Carol Hayes, Jason Humphreys, Gwilym Jones, Bethan O Rees Jones, Dafydd Prichard, R. Elwyn Thomas, Ken Williams.
Ymddiheuriadau: Cynghorydd Richard Williams.
Hefyd yn bresennol :  Garffild Lloyd Lewis  S4c a Sioned Williams o Gyngor Gwynedd.

Croesawyd Garffild Lloyd Lewis a Sioned Williams i’r cyfarfod a diolchwyd iddynt am eu parodrwydd i ddod i drafod ail leoli S4c. 

Eglurodd Garffild y proses hyd yma. Blwyddyn yn ôl penderfynodd S4c ystyried symud rywfaint o’u gwaith allan o Gaerdydd. Danfonwyd llythyr agored allan i ofyn am ddatgan diddordeb. Cafwyd dwsin o atebion. Ni dderbyniwyd ymateb o Borthmadog. Dangoswyd diddordeb gan Gyngor Gwynedd ac meant bellach ar y rhestr fer efo Caerfyrddin.  Maent bellach hanner ffordd drwy’r broses ac yng Ngwynedd adnabuwyd safleoedd addas yn Arfon.
Ymhelaethodd Sioned Williams ar hyn gan egluro fod trafodaethau anffurfiol wedi cychwyn i geisio perswadio S4c i ail leoli i Wynedd.  Bryd hynny nad oedd un lle priodol mewn golwg. Roedd S4c yn edrych ar yr achos busnes cryfaf . Roedd yn rhaid i Gyngor Gwynedd edrych lle oedd y safleoedd mwyaf  addas. Roedd yr amserlen yn heriol ac roedd yn rhaid cyflwyno cynllun aeddfed a bulletproof. Roedd yn rhaid edrych am gynnig byddai’n curo’r dydd. Y cynnig gorau oedd Caernarfon gan fod y diwydiant wedi ei wreiddio yn yr ardal ac yn cynnig y cyfleusterau angenrheidiol. Byddai Cyngor Gwynedd yn parhau i gefnogi’r cyfryngau creadigol ar draws y Sir. Gobeithir y byddai ail leoli yn creu 50 o swyddi ac yn sbarduno mwy o waith a chyfleoedd.
Mae Tîm Garffild a Thîm Cyngor Gwynedd yn cyd-weithio i gyflwyno’r cais cryfaf (gan wneud yr un fath efo Tîm Caerfyrddin).
Nododd Garffild fod aros yng Nghaerdydd yn dal yn drydydd opsiwn.

Roedd y Cyng. Alwyn Gruffydd am egluro cefndir y gwahoddiad i’r ddau i’r cyfarfod. Nid oedd yn ymwybodol am gyfle i ddatgan diddordeb. Y cyntaf i’r Cyngor Tref wybod oedd pan drafodwyd y mater ar ôl i’r stori fod yn y Wasg.  Nododd pam fod Porthmadog yn awyddus  groesawu S4c i’r ardal am amryw o resymau, Yn economaidd mae’r ardal wedi colli 3 cwmni cynhenid sef Gelert, Cadwaladers a Halo. Roedd yn teimlo dyletswydd i ddangos diddordeb gan ei fod yn teimlo fod Porthmadog yn opsiwn cryf yn ddaearyddol, yn economaidd ac yn ieithyddol. Teimlai fod bob dim yn cael ei ganoli ar draul ardaloedd eraill, bob dim i weld yn mynd ochr Arfon a’r Fenai. Roedd yn teimlo y dylid dechrau dangos ychydig o ffydd yn ardaloedd Pwllheli, Porthmadog,Bala, Dolgellau ayb.
Atebodd Sioned Williams gan nodi fod y meini prawf yn arbennig a penodol gan S4c ar gyfer y cais llwyddiannus. Roeddent wedi ystyried ardaloedd eraill yng Ngwynedd ac nid oedd rhai oedd cyn gryfed â’r rhai ger ardaloedd y Fenai.
Ategodd y Cyng. Bethan O. Rees Jones ei phryder am bobl ifanc yr ardal  yn symud i ffwrdd i gael gwaith. Roedd gymaint o bobl yn ymddeol yma roedd hyn yn cael effaith negyddol ar yr ardal yn ieithyddol, ar yr ysgolion ac ar yr economi leol yn gyffredinol. Mae digon o dalent leol ar gael meddai i gynnal y diwydiant yma.
Roedd y Cyng. R. Elwyn Thomas yn gresynu fod y trafodaethau yma yn rhy hwyr yn y broses.

Roedd y Cyng. Gwyn Davies yn poeni fod bob dim yn mynd i Fangor ac ardal y Fenai ac na ellir cynnal yr ardal yma ar dwristiaeth yn unig.
Gobeithiai Sioned Williams y byddai presenoldeb S4c yn gwneud gwahaniaeth i Wynedd i gyd.
Diolchodd y Cadeirydd i’r ddau. 

Adroddiad y Cadeirydd:
Croesawyd pawb i’r cyfarfod.  Roedd yn ddiolchgar fod  yr ardal wedi osgoi effaith y llanw uchel

sydd wedi cael effaith mor ofnadwy ar rannau o’r arfordir. Nododd fod gan Friog le i bryderu erbyn

2025 yn ôl adroddiadau yn y wasg. Mae lle i fod yn ddiolchgar nad yw Porthmadog yn yr un
categori. 

Roedd achos o bryder am ddigwyddiadau o ladrata yn ardal Pensyflog, Dinas Mawddwy a
Mallwyd. Roedd cartrefi a busnesau wedi eu targedu. Bu Eisteddfod Trawsfynydd gael ei effeithio

ar ôl i olew yn y neuadd gael ei ddwyn. Apeliodd i bawb fod yn wyliadwrus a rhannu gwybodaeth
efo’r heddlu.

Mater arall o bryder oedd yr  arferiad 'necknomination' sydd yn mynd ymlaen ar y gweplyfr. Mae
hyn yn annog pobl ifanc i wneud pethau gwirion a pheryglus ar ôl yfed cymysgedd o alcohol a

pethau eraill. Mae mudiadau ieuenctid yn barod yn galw ar i bobl ifanc atal rhag cymryd rhan ac
ar ran y Cyngor Tref galwai ar i’r fath beth stopio cyn i fwy golli eu bywydau.

283. Cadarnhau cywirdeb ac arwyddo cofnodion y cyfarfod diwethaf (10fed o Ragfyr 2013).

Penderfynwyd :  Cynigwyd derbyn y cofnodion fel y rhai cywir  gan  y Cyng. Selwyn Griffiths gyda’r Cyng. Carol Hayes yn eilio. Llofnodwyd y cofnodion gan y Cadeirydd yn unol â gofynion y gyfraith.
284. Er gwybodaeth nodwyd nad oedd wedi bod yn bosib cynnal cyfarfod Pwyllgor Eiddo a Chyllid oherwydd diffyg cworwm. Mynegodd y Cyng. Gwyn Davies ei siom a bod angen cyfarfod cyn diwedd y mis.  Roedd giât ger yr orsaf dân a’r safle trydan angen sylw brys a chytunwyd y gall y Clerc wneud trefniadau i’w sortio. Byddai hefyd yn ysgrifennu at denantiaid Bryn Neuadd efo llythyr cofrestredig i’w hannog i gysylltu am oriad,
Ymddiheurodd y Cadeirydd nad oedd wedi bod yn bresennol gan fod cyfarfod brys wedi ei drefnu yn y dref i drafod argyfwng yn yr Ysgol Feithrin.
285.Cyfle i’r Cynghorwyr ddatgan diddordeb.
Cynghorydd Alwyn Gruffydd : cais am gyfraniad Y Ganolfan, Neuadd Goffa Tremadog, Yr Wylan,  Clwb Snwcer Tremadog.
Cynghorydd R Elwyn Thomas : cais am gyfraniad Clwb Snwcer Tremadog.

Cynghorydd Dafydd Prichard : cais am gyfraniad Clwb Snwcer Tremadog.

Cynghorydd Gavin Buckley : cais am gyfraniad Y Ganolfan, Tîm Achub Mynydd Aberglaslyn.
Cynghorydd Jason Humphreys : cais am gyfraniad Y Ganolfan, Ras y Cob a’r Clwb Pêl Droed.
Cynghorydd Gwilym Jones : cais am gyfraniad Y Ganolfan.

Cynghorydd Selwyn Griffiths : cais am gyfraniad Y Ganolfan.
Cynghorydd Melfyn Edwards : cais am gyfraniad Aelwyd Chwilog
Cynghorydd Bethan O Rees Jones : cais am gyfraniad Cyfeillion Cadw Tremadog.

Cynghorydd Angharad ab Iorwerth : cais am gyfraniad Y Ganolfan a’r Wylan.
Materion i’w dwyn gerbron: 
286. Pwyntiau Hanes – Cyng. Bethan O Rees Jones.
Adroddodd Cyng. Jones fod trafod gohebiaeth rhif 2 yr un pryd yn berthnasol. Cafwyd diweddariad ar y sefyllfa gan y Cynghorydd a’i argymhellion am y ffordd ymlaen. Mae 6 safle hyd yma efo’r pwyntiau, a’r Cyngor Tref wedi talu am ddau ohonynt.
(Gadawodd y Cyng. Jason Humphreys yr ystafell)
Mae History Points yn gofyn am arian i wneud y gwaith ymchwil ac am y pwyntiau eu hunain. Gan ychwanegu at y rhai sydd yma yn barod bydd yn creu taith gerdded gyflawn. Mae pwyntiau presennol ar y Cob, Rheilffordd Ffestiniog,  yr Harbwr, Amgueddfa Forwrol, Gestiana a Sgwâr Tremadog. Mae lot o opsiynau i ychwanegu at y pwyntiau hyn e.e. Eglwys Tremadog, hanes Maddocks, Barcdy, Sportsman , Kerfoots, Browsers ( lleoliad y fferyllydd M E Morris), Stryd Lombard, Tŷ Eifion Wyn /Garth, Clwb Hwylio.
Cynigiai’r Cynghorydd Jones y dylai’r Cyngor Tref dalu am ddau bwynt arall , un yn Stryd  Lombard ac un yn Nhremadog. Dymunai hefyd i’r Cyngor Tref ysgrifennu at y Siambr Fasnach i geisio eu hannog i helpu busnesau drwy gyfrannu at y gost o ychwanegu at bwyntiau yn y dref.
( Daeth y Cyng. Jason Humphreys yn ôl i mewn a chyrhaeddodd y Cyng. Melfyn Edwards).
Teimlai’r Cyng. Selwyn Griffiths fod hwn yn ddatblygiad  newydd cyffrous i werthu’r dref ac eiliodd cynnig y Cyng. Bethan Rees Jones.
Penderfynwyd: ariannu dau bwynt newydd am £140 yn Stryd Lombard ac yn Nhremadog ac y byddai'r Cyng. Bethan Rees Jones yn cydlynu ac edrych ar y cynnwys. Ysgrifennu at y Siambr Fasnach i’w hannog i gefnogi’r prosiect
287. Maes Y Môr – Cyng. Carol Hayes

Adroddodd y Cyng. Hayes o’i balchder flwyddyn yn ôl pan brynwyd Maes y Môr gan Gwmni Tai Eryri a’i hymrwymiad i hyrwyddo’r iaith Gymraeg. Addawyd bryd hynny gan Wallis George y byddai gwasanaeth Cymraeg ar gael i denantiaid Cymraeg. Roedd wedi canfod yn ddiweddar nad yw hyn yn parhau i fod yr achos.  Dymunai gynnig fod y Cyngor Tref yn ysgrifennu at Wallis George i’w atgoffa am ei ymrwymiad flwyddyn yn ôl ac i holi beth ydi’r egwyddorion  ac os mai tenantiaid Cymraeg sydd ym Maes y Môr erbyn hyn.
Eiliwyd y cynnig hwn gan y Cyng. Gwyn Davies. Nododd nad yw hyn y tro cyntaf i gŵyn fel hyn godi am Dai Eryri a bod problemau wedi bod yn y gorffennol yn fflatiau Melin yr Wyddfa.
Penderfynwyd: ysgrifennu yn ôl y cynnig.
(Gadawodd y Cynghorydd Carol Hayes y cyfarfod gan ei bod yn sâl).
288. Siopau’r Stryd Fawr – Cyng. Alwyn Gruffydd.

Nododd y Cyng. Gruffydd ei bryder o sylwi fod y stryd fawr yn gwacáu o ddydd i ddydd ac roedd wedi sylwi ar yr effaith negyddol mae hyn yn gael , nid yn unig ar economi’r ardal ond ar iechyd bobl. Roedd pobl wedi adrodd iddo eu bod yn teimlo yn isel eu hysbryd wrth weld y dirywiad. Roedd rhai yn nodi fod y trethi yn rhy uchel . Teimlai hefyd fod gwadd Tesco i’r dref heb ddod a phobl i mewn i’r dref, dim ond pobl i mewn i Tesco. Roedd am gynnig y dylid ysgrifennu at Sioned Williams o Gyngor Gwynedd a Dafydd Elis Thomas i ofyn iddynt weithredu fel bod cynllun ar droed i lenwi’r siopau gwag  yma.
Er gwybodaeth adroddodd y Cyng. Selwyn Griffiths ei fod wrthi yn trefnu noson hybu busnesau ,yn y Ganolfan , nos Lun 17eg o Fawrth . Byddai cynrychiolwyr o’r banciau, cwmni byd eang, trethi busnes, rhwydwaith busnes ac yn y blaen. Byddai hefyd yn gwahodd Comisiynydd yr Iaith a holl fusnesau’r dref.
Apeliodd am gefnogaeth .

Teimlai’r Cyng. Bethan O Rees Jones fod y sefyllfa yn adlewyrchu’r effaith nad yw Porthmadog wedi ei nodi fel ardal ddifreintiedig. Teimlai nad yw Porthmadog yn disgyn i mewn i’r gofynion am hyn oherwydd bod pobl sydd yn dod i ymddeol yn yr ardal yn codi cyfoeth y pen  yr ardal a dim yn adlewyrchiad teg o’r sefyllfa. Eiliai gynnig y Cyng. Alwyn Gruffydd gan ychwanegu y dylid cwestiynu sut y gellid ail strwythuro’r broses  hon gan adlewyrchu yn fwy teg ar sefyllfa ariannol yr ardal.
Ategodd y Cyng. Gwilym Jones ei gefnogaeth i gefnogi’r ymdrechion i godi’r ardal ond teimlai  fod rhai o bolisïau'r Cyngor Tref eu hunain ddim yn helpu . Cyfeiriai at y polisi o wrthwynebu caniatáu arwyddion goleuedig tu allan i fusnesau . Teimlai y gall y rhain fod yn ddeniadol a dangos bywyd mewn tref . Nododd pwysigrwydd i gadw’n bositif gan gydnabod fod trethi yn llethu busnesau.
Cytunai’r Cyng. Jason Humphreys nad yw lefelau trethi'r dref yn adlewyrchiad teg o’r ardal.
Teimlai’r Cyng. Gwyn Davies fod yna or ddibyniaeth  ac anelu at y farchnad dwristiaeth yn  dref . Teimlai fod yn rhaid cael y balans  yn ôl a gwerthu pethau mae pobl  eisiau trwy’r flwyddyn.
Atebodd y Cyng. Selwyn Griffiths mai lle’r cynghorwyr yw edrych ar ôl y dref ac nid oedd am weld y dref yn dirywio fwy. Roedd am weld Porthmadog yn datblygu ac yn ffynnu. Mae rhai a diddordeb mewn dechrau busnesau yn y dref ac fel cynrychiolwyr y dref nododd fod yn ddyletswydd arnynt i fod yn bositif a newid efo’r oes.
Penderfynwyd:  Ysgrifennu at Sioned Williams  o Gyngor Gwynedd gan ei gwadd i gyfarfod i drafod dyfodol y dref. Ysgrifennu hefyd at  Dafydd Elis Thomas.
289. Pwyllgor yr Harbwr – Cyng. Gwyn Davies.

Adroddodd y Cyng. Davies nad oedd gan Gyngor Gwynedd yr awdurdod i newid aelodaeth y pwyllgor. Byddai’n rhaid rhoi rhybudd o’u bwriad i wneud hyn. Mae wedi gofyn i Brian Rees Jones i roi’r wybodaeth yma ar ddu a gwyn. Byddai’r Cyng. Davies wedyn yn rhoi’r wybodaeth yma gerbron y swyddog perthnasol yn y cyfarfod nesaf o Bwyllgor yr Harbwr.
Penderfynwyd: derbyn y wybodaeth.
290. Ysgol Feithrin Porthmadog – Cyng. Angharad Ab Iorwerth.
Adroddodd y Cadeirydd fod Ysgol Feithrin Porthmadog wedi derbyn llythyr gan Ficer Eglwys Sant Ioan yn rhoi rhybudd iddynt symud allan erbyn mis Medi 2014. Bu mewn cyfarfod cyhoeddus yn ddiweddar, gyda chynrychiolaeth dda yn teimlo’n gryf fod wir angen Ysgol Feithrin yn y dref. Sefydlwyd dau bwyllgor yn dilyn y cyfarfod hwn , sef pwyllgor canfod cartref dros dro a phwyllgor canfod cartref hir dymor. Roedd Carys Gwyn, Swyddog Datblygu Mudiad Ysgolion Meithrin yn bresennol ac yn gefnogol iawn i’r achos. Yn wir nododd fod hwn y flaenoriaeth ganddi. Mae’r Cynghorwyr Jason Humphreys a Selwyn Griffiths ar y pwyllgor.
Penderfynwyd: derbyn y wybodaeth.
291. Llwybr i’r Ysbyty -  Cyng. Alwyn Gruffydd.

Adroddodd Y Cyng. Gruffydd fod y llwybr yma sydd yn mynd heibio maes parcio Ysgol y Gorlan yr unig lwybr troed i’r ysbyty. Does dim pafin ar y brif fynedfa. Mae’r cyflwr yn ofnadwy o flêr efo baw cŵn ym mhob man a dim biniau ar gyfer sbwriel, na goleuadau. Mae ymweliadau i’r ysbyty yn digwydd bob awr o’r dydd, mae staff angen cerdded y ffordd yna. Cynigiai y dylid ysgrifennu at y Bwrdd Iechyd ac at Gyngor Gwynedd i dynnu sylw at y mater yma a mynegi pryder .
Eiliwyd hyn gan y Cyng.  R. Elwyn Thomas oedd wedi gweld drosto’i hun cyflwr ofnadwy'r llwybr yma.
Penderfynwyd:  llythyru yn ôl y cynnig.
Fel ôl nod mynegwyd pryder gan y Cadeirydd fod yr adran Ddamweiniau a Brys  yn Alltwen wedi cau rhwng yr oriau 8 yh tan 8 yb ers blwyddyn bellach. Nododd y Cyng. Melfyn Edwards fod gwir bryder am y diffyg ariannu mewn gofal ‘primary’ ac y dylai’r cyngor fynegi’r pryder hyn cyn i drasiedi ddigwydd.  Mae angen gwell asesiad risg o’r sefyllfa sydd yn cyfyngu oriau adran ddamweiniau yng nghefn gwlad . Nododd hefyd fod staff yr ysbyty yn wynebu sefyllfa anodd iawn pe byddent yn gwynebu claf wedi ei anafu yn ddifrifol neu yn wael a ddim yn cael eu trin. Er y gallu i'w trin a'r adnoddau byddent yn gorfod eu danfon ymlaen i Ysbyty Gwynedd bron i awr i ffwrdd. Cynigiai y dylid ysgrifennu at Delia Roberts, Peter Hickson a Mark Drakeford AC  i fynegi’r pryder yma.
Penderfynwyd:  llythyru yn ôl y cynnig.
Materion i’w dwyn gerbron y Cadeirydd unai er gwybodaeth neu i’w rhoi ar y Rhaglen ar         gyfer y cyfarfod nesaf .
292. Rhestr gohebiaeth /aros am ateb.
Nid oedd dim mater angen sylw penodol
GOHEBIAETH

293. CG - Priffyrdd a Bwrdeistrefol  - Rhaglen Waith mis Ionawr 2014 - er gwybodaeth.
Penderfynwyd: Derbyn y wybodaeth.
294. Rhodri Clark - History Points - diweddariad a chais i ariannu mwy o bwyntiau.
Penderfynwyd: gweithredu yn ôl y cynnig a drafodwyd yn fater gerbron gan y Cyng. Bethan O Rees Jones.
295. Tom Brooks, Glan Eifion , Borth y Gest – llifogydd diweddar yn Borth y Gest.
Penderfynwyd: : Derbyn y wybodaeth.
296. CG – Priffyrdd a Bwrdeistrefol – gwaith arwynebu ym Mhorthmadog – er gwybodaeth.
Penderfynwyd: Derbyn y wybodaeth.
297.CG – Cyng. Gareth Williams-Aelod Cabinet Amgylchedd –Annog ail gylchu a chompostio       bwyd.

Adroddodd y Cyng. Selwyn Griffiths ei fod eisoes wedi lledaenu’r wybodaeth am hyn gan geisio annog pobl i lenwi’r holiadur ar lein. Poenai’r Cyng. Gwyn Davies ar sut y gellid mynd ar ôl y bobl sydd ddim yn ail gylchu a chael y neges drosodd.
Cytunwyd fod yn bwysig i’r neges fynd allan ac i bobl gael cyfle i ddweud eu barn cyn i’r penderfyniad gael ei wneud i gasglu ysbwriel y bin gwyrdd bob tair wythnos yn hytrach na bob pythefnos. Mae’n debyg fod gymaint â hanner y sbwriel sydd yn y biniau gwyrdd yn sbwriel y gellid ei ail gylchu / compostio.
Penderfynwyd: Derbyn y wybodaeth.
298. Cymdeithas yr Iaith - cynllun datblygu lleol ar  y cyd, Gwyned a Môn.
Croesawai’r Cyng. Jason Humphreys y sylwadau yn y llythyr yma gan nodi fod y Cyngor Tref wedi ymateb yn barod. Cynigiodd y dylid ysgrifennu i ddiolch am y sylwadau a nodi fod y Cyngor Tref yn rhannu’r un pryderon. Eiliwyd hyn gan y Cyng. Gwyn Davies.
Penderfynwyd: llythyru yn ôl y cynnig.
299. ANON – adnewyddu yswiriant atebolrwydd y cyhoedd.
Penderfynwyd: : Yn ôl cynnig y Cyng. Gwyn Davies y byddai’r clerc a’r Cyng Ken Williams yn edrych yn fanwl ar y cynnig yn y ddogfen a’i dderbyn os yn addas. Eiliwyd hyn gan y Cyng. Selwyn Griffiths.
300. CG - Adran Rheoleiddio - Categorïau Hawliau Tramwy Cyhoeddus.
Penderfynwyd:  : Derbyn y wybodaeth.
301. Un Llais Cymru – dweud eich dweud  ar newidiadau i’r system gynllunio.
Penderfynwyd: : Derbyn y wybodaeth. 
302. Knight Frank – dogfen ‘The Crown Estate – Welsh Estate , Hydroelectric Opportunity Tender (ar y bwrdd).

Teimlai’r Cyng. Bethan O Rees Jones y dylid cefnogi’r egwyddor ac ysgrifennu i nodi hyn. Eiliwyd hyn gan y Cyng. Jason Humphreys.

Penderfynwyd: Derbyn y wybodaeth ac ysgrifennu yn ôl y cynnig.
303. Un Llais Cymru – cylchlythyr gaeaf 2013/14 – ar y bwrdd.
Penderfynwyd: Derbyn y wybodaeth.
304. CG – Economi a Chymuned – Arwydd Tremadog a fflagiau Bodawen.

Cytunwyd efo’r cais i dderbyn cyfrifoldeb am gynnal a chadw  arwydd i dref Tremadog . Adroddodd y Cyng. Bethan O Rees Jones  fod angen adnewyddu’r polion a’r fflagiau gan nad oedd y stormydd diweddar heb helpu. Cynigiai y dylid symud ymlaen ar y ddau fater a chael stoc wrth gefn yn ôl argymhelliad y llythyr. Eiliwyd hyn gan y Cyng. Selwyn Griffiths.
Penderfynwyd :  i lythyru yn ôl i gadarnhau fod Cyngor Tref Porthmadog yn derbyn cyfrifoldeb o gynnal a chadw’r arwydd a’r clerc i archebu stoc o fflagiau gan y cwmni gwreiddiol yn ogystal â gofyn iddynt atgyweirio'r polion yn ôl yr angen/
305. David Wyn Williams – Cynghrair Cymunedau Cymraeg
Penderfynwyd:  : Derbyn y wybodaeth.
306. Aled Griffith – Troliau Tesco a Ffordd Osgoi Porthmadog 
Cynigiodd y Cyng. Selwyn Griffiths y byddai’r tri chynghorwr Sir yn delio efo’r pwyntiau am y ffordd osgoi.
Nododd y Cyng. R Elwyn Thomas fod Tesco yn gwrthod derbyn mai eu troliau hwy sydd yn broblem ond roedd y lluniau gerbron yn dangos enw Tesco yn glir arnynt.

Cynigiodd y Cyng. Gwilym Jones y dylid ysgrifennu yn syth at CEO Tesco gan gynnwys y lluniau ac y byddai yn rhaid iddynt ymateb wedyn. 

Penderfynwyd: llythyr yn ôl y cynnig at CEO Tesco, llythyru at Aled Griffiths i ddiolch iddo am ei lythyr / lluniau ac y byddai’r cynghorwyr Sir yn delio efo’r pwyntiau am y ffordd osgoi.
307. Comisiynydd y Gymraeg – Costa / Cadwaladers (ymateb o lythyr rhaglen Ionawr 2014, 

cofnod 262). 

Penderfynwyd: Derbyn y wybodaeth.
308. Cyfeillion Borth y Gest – cylchlythyr Ionawr 2014 – er gwybodaeth.
Penderfynwyd: Derbyn y wybodaeth.
309. Cyfeillion Cadw Tremadog – Tannerdy Tremadog.
Penderfynwyd:  : Derbyn y wybodaeth.
310. Dafydd Ellis-Thomas- cofrestru llwybr Capel Peniel.

Penderfynwyd:  : Derbyn y wybodaeth.
311. CG – Adran Rheoleiddio - cofrestru llwybr Capel Peniel.
Teimlai’r Cyng. Alwyn Gruffydd yn galonogol fod Cyngor Gwynedd wedi derbyn eu cyfrifoldeb o’r diwedd i gofrestru’r llwybr yma. Fe ddylai’r wybodaeth parthed perchnogaeth y tir fod ganddynt eisoes, ond er mwyn symud ymlaen cyn gynted â phosib byddai’n danfon y manylion i’r Clerc.
Penderfynwyd: ymateb i’r e-bost a rhoi manylion perchennog y tir.
312.  CG – Economi a Chymuned – Pwyllgor Ymgynghoriad Harbwr Porthmadog

Penderfynwyd:  Derbyn y wybodaeth.
313. Clwb Pêl Droed Porthmadog – datblygu cyfleusterau yn y Traeth. 
Roedd amryw o’r cynghorwyr wedi mynychu cyfarfod yn y Clwb Pêl Droed ac yn awyddus i ddatgan eu cefnogaeth i’r clwb geisio datblygu cyfleusterau yn y Traeth.
Penderfynwyd: llythyru i ddatgan cefnogaeth yn ôl cynnig y Cyng. R Elwyn Thomas , eiliwyd gan y Cyng. Gwyn Davies.
314. Parêd Dewi Sant – gwahoddiad i’r Parêd ar y 1af o Fawrth.

Penderfynwyd:  : Derbyn y wybodaeth a bydd y Cadeirydd yn mynd.

315. David Wyn – Cynghrair Cymunedau Cymraeg – gwahoddiad i’w cyfarfod blynyddol.

Cytunwyd y byddai’r cynghorwyr yn mynd pe dymunent a hawlio costau teithio.

Penderfynwyd: Derbyn y wybodaeth.
316.  CG - Trefniadau  parcio am ddim dros gyfnod y Nadolig – cais am adborth.

Teimlwyd fod parcio am ddim ar ôl pedwar o gloch y prynhawn ddim yn help o gwbl i fusnesau bach annibynnol y dref sydd yn cau am bump.
Penderfynwyd: gyrru adborth i gynnwys y pwyntiau uchod.
317.  CG – Perchnogaeth y Cob
Mae Cyngor Gwynedd yn cadarnhau nad hwy yw perchnogion Y Cob. Teimlai’r Cyng. Bethan O Rees Jones y dylid cynnwys Cob Crwn a llyn Bach yn yr ymholiadau .  Cynigiai’r Cyng. Alwyn Gruffydd gyda’r Cyng. Selwyn Griffiths yn eilio y dylid ysgrifennu at Lywodraeth Cymru  gan ofyn pryd y bydd y lleoliadau hyn yn cael eu trosglwyddo i ddwylo Cyngor Gwynedd.  Dylid gofyn beth yw’r amserlen i drosglwyddo’r eiddo.
Penderfynwyd:  llythyru yn ôl y cynnig.
318. Tîm Cynllunio Morol Llywodraeth Cymru – ymgynghoriad

Penderfynwyd:  : Derbyn y wybodaeth.
319.  Materion Ariannol.
Ar gais y Cyng. Gwyn Davies aethpwyd yn gaeedig i drafod y biliau .
320.Ceisiadau Ariannol :

	Cyfraniad
	Swm

	Eisteddfod y r Urdd 2014
	£300

	Eisteddfod Genedlaethol Sir Gâr 2014
	£250

	Neuadd Goffa Tremadog
	£2,500

	Clwb Snwcer Tremadog
	£300

	Clwb Chwaraeon Madog
	£1,000

	Radio Ysbyty Gwynedd
	£100

	Tîm Achub Mynydd Aberglaslyn
	£1,000

	Parêd Dewi Sant
	£50

	Yr Wylan
	£800

	Cyfeillion Cadw Tremadog
	£300

	Blodau’r Dref
	£300

	Ysgol Feithrin Porthmadog
	£100

	Clwb Pêl Droed Porthmadog
	£1,000

	Clwb Pêl Droed Ieuenctid Porthmadog
	£100

	Pasiant Port
	£1,000

	
	

	Y Ganolfan
	£12,000

	
	

	Cyfanswm y cyfraniadau
	£21,100

	Ras Y Cob 

(Cefnogi mewn egwyddor i ystyried cais yn y dyfodol)
	

	
	

	Gwrthodwyd
	

	Tenovus
	

	Aelwyd Chwilog
	Dim mantolen

	Theatr Bara Caws
	

	Canolfan Therapi Plant Cymru
	

	Shelter Cymru
	

	Hafan Cymru
	

	Nel Siriol Bere
	Dim mantolen

	Cesca Ryder
	Dim mantolen

	Ymgyrch Cofeb y Cymry yn Fflandrys
	Dim mantolen

	Dawns i Bawb
	

	Ambiwlans Awyr Cymru
	Dim mantolen

	
	


321. Ceisiadau Cynllunio.
i) 
C13/1048/44/LL – Newid defnydd o siop wag i ddefnydd preswyl.



1 Fisherma’s Cove, Oakley Wharf, Porthmadog, Gwynedd, LL49 9AS.


Penderfynwyd:  Gwrthwynebu ar y sail fod y tir yn y rhan yma o’r dref wedi ei ddynodi a’i
gadw ar gyfer datblygiadau diwydiannol. Byddai derbyn yn gosod cynsail a cholli ei ddefnydd fel siop yn colli elfen ddiwydiannol arall yn y rhan yma o’r harbwr.
ii)      C13/1046/44/LL- Dymchwel ac adeiladu tŷ newydd.

          Min Y Traeth, Morfa Bychan, Porthmadog, LL499YE

         Penderfynwyd: Dim gwrthwynebiad.
Yn dilyn cynnig gan y Cyng. Gwyn Davies penderfynwyd ysgrifennu at yr ardal gynllunio i ofyn iddynt gynnwys map sy’n dangos y lleoliad cywir a llawn efo ceisiadau cynllunio.

